
TEMATSKA KONFERENCIJA RESURSNOG CENTRA "TOPEER"

        DOBOJ, 27. DECEMBRA /SRNA/ - U Doboju je danas održana konferencija o temi "Izgradnja institucionalnih odnosa - jačanje nevladinog sektora", koju je organizovao Regionalni resursni centar nevladine organizacije "Topeer" iz ovog grada.

        Konferenciji je prisustvovalo 57 predstavnika lokalnih vlasti i nevladinih organizacija iz 22 opštine, koje pripadaju slivu rijeke Bosne.

        Prisustvovali su predstavnici opština Brod, Vukosavlje, Derventa, Doboj, Donji Žabar, Modriča, Pelagićevo, Petrovo, Teslić i Šamac u Republici Srpskoj /RS/ i Gradačac, Gračanica, Doboji Jug, Doboj Istok, Domaljevac, Žepče, Zavidovići, Maglaj, Odžak, Orašje, Tešanj i Usora u Federaciji BiH /FBiH/.

         "Na konferenciji je dogovoreno da Resursni centar bude mjesto sakupljanja informacija i osnaživanja civilnog sektora u lokalnim zajednicama, te pokrenuta incijativa izrade baze podataka nevladinih organizacija po sektorima i osoba koje mogu biti edukatori u nevladinom i vladinom sektoru", izjavila je Srni predsjednik "Topeera" Snežana Šešlija.

        Ona je podsjetila da su prisutni na konferenciji u svojim diskusijama dali više prijedloga i mišljenja u vezi s radom i aktivnostima Resursnog centra, te posebno istakli provođenje Sporazuma o saradnji vladinog i nevladinog sektora, ne samo na državnom, već i na entitetskom i lokalnom nivou.

        Predloženo je da se svi identifikovani problemi u nevladinom i vladinom sektoru prvo rješavaju na državnom nivou, jer bi se time, kako smatraju diskutanti, stvorila kvalitetna osnova za njegovo postepeno rješavanje na entitetskom i lokalnom nivou.

         "Regionalni resursni centar u Doboju, ni u kojem slučaju neće biti vlasništvo jednog čovjeka ili jedne organizacije, u ovom slučaju `Topeera`, već će u svakom konkretnom slučaju postojati određena grupa stručnih ljudi koji će sarađivati sa svim članicama Resursnog centra, primati i obrađivati prijedloge i mišljenja, kao i raditi odgovarajuće programe", dodala je Šešlija.
                
        Mrežu lokalnih Regionalnih resursnih centara u BiH, osim "Topeera" iz Doboja, čini još pet nevladinih organizacija -"Don" iz Prijedora, Omladinski resursni centar iz Tuzle, Centar za edukaciju mladih iz Travnika, Agencija lokalne demokratije iz Mostara i Centar za građansku saradnju iz Livna.

        Sve ove organizacije, prema ocjeni Centra za promociju civilnog društva /CPCD/ u Sarajevu, posjeduju veliko iskustvo, naročito u održavanju kontakata sa lokalnim vlastima, provođenju raznih treninga, primjene razvojnih programa i lokalnih sporazuma.   

         Organizacija «Topeer” osnovana je 8. decembra 2002. godine s ciljem doprinosa procesu demokratizacije i nacionalnog pomirenja na lokalnom i širem nivou i uključivanja u sve oblike procesa demokratizacije i razvoja cijelog društva.               /kraj/pib/da

